
భక్తిరసశతకసంపుటము










		
గోమద్గోనిలయార్చిత

గోమజ్జారాధితాంఘ్రిగోజ ముకుందా.

	క.	
శ్రుతివిదితగతిని వైష్ణవ

మత ముద్ధరణం బొనర్చి మహి నొప్పిన శ్రీ

యతిపతిని మతిని సతతము

స్తుతు లతులితముగ నొనర్తు సుగుణముకుందా.

	క.	
వరతిరుమలవంశాంబుధి

పరిపూర్ణసుధాకరుండు పరమౌదార్యా

కరుఁడగు సింగరసద్గురు

నిరతము సేవింతు మదిని నిల్పి ముకుందా.

	క.	
అందంబై కవిహృదయా

నందంబై యొప్పునందనందనగుణస

త్కందశతమనెడు వికసిత

కుందకుసుమసరములిత్తు గొనుము ముకుందా.

దశావతారవర్ణనము

	క.	
శకులాకారము గైకొని

సకలామరు లెన్న వేదసముదాయము సో

మకుని బరిమార్చి బ్రహ్మకుఁ

బ్రకటముగా నొసఁగలేదె పరమముకుందా.

	క.	
అమరాసురు లన్యోన్యము

క్రమమున క్షీరాబ్ధి తరువ గమకించుతఱిన్

